
Liyini Libhayibheli futsi kungani kumele 
ngilifundze?

Libhayibheli liyincwadzi yaNkulunkulu lakhuluma 
natsi kuyo. Silalela livi lakhe siphindze sifundze 
kutsi ufuna siphile njani. Ngoba livi laNkulunkulu 
liyaphila, linemandla ekusigucula. 

Kusho kutsi kufundza Libhayibheli kungayigucula 
imphilo yami? Kepha limayelana nani Libhayibheli?

Libhayibheli liyincwadzi yemlandvo, incwadzi 
yemtsetfo legcwele tindzaba, bunkondlo, tifundvo 
mayelana nemphilo nemavi ekudvudvuta. Kodwa 
ngetulu kwako konkhe liyindzaba yelutsandvo 
lwaNkululunkulu lanalo ngawe nami.

Kodvwa liyincwadzi lenkhulu. Ngilicala ngakuphi?

Nanobe Libhayibheli liyincwadzi lenkhulu 
kakhulu longayifundza, kahlekahle lona ligcogcele 
ndzawonye tincwadzi letinyenti. Linentincwadzi 
leti-66 uma tiphelele tonkhe.

Angeke ngikwati kufundza tincwadzi letinyenti 
kangaka emphilweni yami yonkhe!

Khululeka! Yitsatse njengemtapomabhuku lapho 
ukhetsa khona leyo ncwadzi lofuna kuyifundza. 
Akumelanga utifundze tonkhe ngesikhatsi sinye. 
Ungafundza nje tahluko nobe emavesi lambalwa 
encwadzi ngesikhatsi letsite.

Uma ngingalivisisi ngente njani?

Ungalahli litsemba kalula kanjalo nje. Indzaba 
iyindzawo lenhle longacala kuyo! Utawumangala 
kutsi kumelula kangakanani.

Kulungile! Asetame! 

Asicale ngendzaba yemfana lowabaleka ekhaya 
letfolakala encwadzini yaLukha 15:11-14a.

Indvodzana leyalahleka
11 Wachubeka Jesu watsi: “Bekukhona umuntfu 
labenemadvodzana lamabili. 12 Indvodzana 
lencane yatsi kuyise: ‘Babe, nginike sabelo lesilifa 
lami.’ Ngako-ke uyise wawehlukanisela lifa 
emadvodzana akhe.
   13 “Kwatsi ngemalangana indvodzana lencane 
yatsengisa lifa layo, yahamba nalemali yalibangisa 
eveni lelikhashane, lapho yayihlaphata khona 
imali ihleti ngekonakala. 14 Yayidla yonkhe imali.” 

Kwase kwentekani futsi?

Loko-ke kumele utitfolele kona! Fundza 
Lukha 15:11-32.

Ngitawukwenta njani loko? Angati nekutsi 
kumele ngicale gakuphi! 

Landzela ticondziso letitfolakala esigabeni 
“seKucubungula Libhayibheli”.

Kumatima yini? Angikate ngikwente phambilini.

Kufana nekufundza kugaya libhayisikili! Utsi 
usengakateleli nje ube sewukwati kuligaya. Nako-
ke vula Libhayibheli lakho sivele sicale kufundza! 

Tilungiselele, kancanekancane, cala!
 
Kucubungula Libhayibheli

Kucubungula Libhayibheli kufaka ekhatsi 
incwadzi, sahluko, nelivesi. Indlela lelula 
yekufundza kutsi wetame kutfola sibonelo 
lesitsite: ngako-ke asitfole Lukha 15:11-32. 
 
Nembala! Lemibala yenta kube melula imphela! 

Khumbula phela, kuneLithestamente Lelidzala 
neLithestamente Lelisha. 

Sinyatselo se-1:

Buka likhasi lalokucuketfwe ekucaleni 
kweLibhayibheli lakho. Buka Lukha! Utfolakala 
eThestamenteni Lelisha. Nyalo-ke vula likhasi 
lelingilo. 

Ngilitfolile!

Sinyatselo se-2: 

Tfola inombolo yesahluko lekungulenombolo 
lebhalwe yacindzetelwa ekucaleni kwesigaba 
ngasinye. Phenya emakhasi udzimate ufike 
Esahlukweni se-15. 

Ngiyitfolile! Yini lelandzelako lokumele ngiyente? 

Sinyatselo se-3: 

Uyatibona yini tinombolo letincane leticishe tibe 
kuyo yonkhe imigca yetheksthi?

Yebo, ngiyatibona! 

Letinombolo tikhomba emavesi. Kulesibonelo, 
sifuna kufundza livesi le-14. Chubeka ufundze 
udzimate ufike evesini le-32. Tinike sikhatsi 
lesanele sekufundza! 

Kulungile! Sengicedzile! Mfana, lobhuti wakhe 
ungikhumbuta dzadzewetfu! Dzadzewetfu 
wondzile kakhulu ...

Yini longatsandza kuyitfola nyalo?

Kulungile! Nyalo-ke “Babe Wetfu Losezulwini” 
ngimtfola ngakuphi? 

Kute utfole “Umthandazo weNkhosi” buka 
Matewu ekhasini lalokucuketfwe. Matewu 
yincwadzi yekucala eThestamenteni Lelisha. 
Nyalo-ke buka inombolo lebhalwe yacindzetelwa 
le-6. Phindza utfole tinombolo letincane kusukela 
ku-9-13 kulapho utawutfola khona Umthandazo 
weNkhosi!  

Bekungasilukhuni loko! 

Nyalo-ke njengobe sewuphumelele ngemalengiso 
kuletivivinyo letimbili tekucala, utawukhona 
kutfola nekufundza nobe ngumuphi umbhalo 
lowufunako nobe ngakuphi eBhayibhelini. 
Tetayete ngekutsi ubuke onkhe emavesi 
kulencwadzi lecondzisako! 

Kulungile! Ngicala kuphi? 

Ufuna kwati kutsi konkhe kwacala kuphi? Fundza 
tahluko letintsatfu tekucala encwadzini yaGenesisi. 
Lena yincwadzi yekucala eBhayibhelini letfolakala 
eThestamenteni Lelidzala. Cala ngesahluko se-1 
livesi le-1 uchubekele esahlukweni se-3.
 
Ngabe ngiko yini lapho Adamu na-Eva bahlangana 
khona nenyoka?

Yebo, kodvwa ungafundza ngako konkhe loku 
nalokunye lokunyenti kuto letahluko. 

Uma ngifuna kudvudvuteka nekucondziswa-ke? 

Yetama Tihlabelelo. Ungahle ukhone kubona 
lamanye latiwa kakhulu, njenge Tihlabelelo 23 
neTihlabelelo 121.

Hho ngiyawatati Tihlabelelo “Simakadze 
ngumelusi wami …”!!!

Kuhle loko! Nyalo-ke fundza nalamanye 
lamanyenti. 

Njengawaphi nje?

Uma ufuna kwati kabanti ngemphilo yaJesu 
nebafundzi bakhe, cala ngencwadzi yaLukha.

Tincwadzi letine tekucala teLithestamente 
Lelisha tibitwa ngekutsi tincwadzi teLivangeli. 
Letincwadzi tisitjela indzaba yaJesu mayelana 
nemphilo layiphila emhlabeni kusukela ekucaleni 
kute kufike ekugcineni kwayo.
 
Tindzaba letimnandzi leto! 

Nemambala! Lichaza loko leligama lelitsi 
Livangeli! Asicale ngencwadzi yaLukha. Lencwadzi 
isitjela ngendzaba yaJesu mayelana nemphilo 
yakhe nemsebenti wakhe lawenta emhlabeni: 
ngekutsi wabaphilisa njani bantfu, labafundzisa 
kona ngembuso waNkulunkulu bese kugcina 
ngekubetselwa kwakhe esiphambanweni, 
kuvuka kwakhe kulabafile nekwenyukela kwakhe 
ezulwini. 

Kodvwa ngifuna kwati kutsi Jesu watsini!

Fundza Matewu tahluko te-5, 6 ne-7. Kuletahluko 
Jesu usitjela kutsi siphile njani, siphatsane njani 
nalabanye bantfu nekutsi singenta njani kute 
sibe nesimongcondvo lesifanele emphilweni. 
Tincwadzi taMatewu, Makho naJohane nato 
tisitjela ngemphilo yaJesu emhlabeni. 

Manje-ke lingisita ngani Libhayibheli emphilweni 
yami yemalanga onkhe?

Libhayibheli liyincwadzi yelutsandvo 
lwaNkulunkulu kitsi! Sebentisa emakhono akho 
ekucubungula kute utfole lamanotsi elutsandvo 
eBhayibhelini. 

Tihlabelelo 36:5-9 − Fundza ngebuhle 
baNkulunkulu. 
Tihlabelelo 139:15-16 − Nentiwe nguNkulukulu 
ngetandla takhe!
KubaseRoma 8:38 − Nkulunkulu angete asiyekele 
silahleke!
1 yaJohane 4:19 − Nkulunkulu wasitsandza kucala 
kungako natsi sitsandza labanye. 

Hheyi, nje bewati kutsi Libhayibheli lifana 
nekudla kwemphefumulo? 

Njani?

Fundza Johane 6:35.

Ungakukhumbula konkhe kudla lokudlile 
emphilweni yakho yonkhe? 

Tsani uyadlala! 

Ngaphandle kwekudla kwakho kwemalanga onkhe 
wawungete wakwati kukhula ube mcemane futsi 
uphilile. Kuyafana nje neLibhayibheli. Angete 
wakukhumbula konkhe loke wakuva nobe 
wakufundza evini. Kepha umphefumulo wakho 
wona ungadlani uma ungancishwa livi 
laNkulunkulu?

Kepha ingabe Libhayibheli alikagcwali imigomo 
nemitsetfo? Uma ngiyephula kwentekani? 

Utsi nje bewati kutsi kulandzela imigomo 
lesinikwe yona eBhayibhelini kufana kancane nje 
nekudlala umdlalo?

Usho kutsi kufana nelibhola letinyawo neletandla?

Imigomo ayikabekelwa kunika bonkhe bantfu 
litfuba lelanele kuphela, kodvwa iphindze 
yentelwe kukuvikela nekukucondzisa. Nkulunkulu 
usinike imigomo kute siphephe nekusikhomba 
kutsi kufanele siphile njani. Buka ku-Eksodusi 
20:3-17 ube usebentisa emakhodi lanemibala 
bese ulandzela tinyatselo te-1-3!

ZZZZ

Ngabe kute udlale umdlalo, kufanele ufundze 
imigomo yawo? 

Usho kona mbamba! Nalu luhlelo lwemdlalo 
waNkulunkulu lolwentelwe wena.

Eksodusi 20:3
Umgomo we-1: 
Nkulunkulu ngetulu kwako konke! 

Eksodusi 20:4-5
Umgomo we-2: 
Ngubani nkulunkulwana  
wakho?

Eksodusi 20:7
Umgomo we-3: 
Caphela lulwimi lwakho!

Eksodusi 20:8-10
Umgomo we-4: 
Phumula ngelusuku  
lwe-7-kungumtsetfo lobekiwe!

Eksodusi 20:12
Umgomo we-5: 
Hlonipha batali 
bakho!

Eksodusi 20:13
Umgomo we-6: 
Ungabulali!

Eksodusi 20:14
Umgomo we-7: 
Gcina ingcodvo nemtimba  
wakho kungcwele!

Eksodusi 20:15
Umgomo we-8: 
Kweba akukalungi!

Eksodusi 20:16
Umgomo we-9: 
Khuluma liciniso! 

Eksodusi 20:17
Umgomo we-10: 
Ungabi nemona!

Minyenti kakhulu lemigomo! 

Fundza sifinyeto semtsetfo lesentiwe 
nguJesu ku Matewu 22:37-40! 

Mbamba mbamba siyini sono?

Cabanga ngesono njengekwephula umgomo 
nobe kwehluleka kugolisa ligoli enethini! 
Buka umgomo lotfolakala   
1 kubaseKhorinte 9:24-27. 

Ngabe sono sisho kudlala umdlalo ungalandzeli 
imigomo? 

Ngicabanga njalo. Buka Johane 3:16-17. 
Khrestu wacitsa ingati yakhe esiphambanweni 
kute kutsetselelwe tono tetfu. Kubetselwa 
kwakho kusenta sikhone kucala imphilo lensha. 
Nkulunkulu ucisha incwadzi yemacala etfu!

Tsetselela 
labanye

Kusho kutsi uma senta lokubi akusho kutsi 
“sekuphelile ngatsi”?

Nakanjani! Loko sikubita ngekutsi buhle nemusa 
waNkulunkulu. Angikucacise ngalendlela: 

Buka lamavesi lalandzeleko kute ubone kutsi 
ngikhuluma ngani. 

Tihlabelelo 32:1-5 

Matewu 18:21-22  
 

2 kubaseKhorinte 2:7 Tsetselela labanye.

Kumele ngilifundze kangaki Libhayibheli?

Lalela, nagabe likudla kwemphefumulo, 
kuhle kakhulu kutsi ulifundze kanyenti 
ngendlela lokhona ngayo. Uma mbamba 
mbamba ufuna kukhula ucine ekukholweni 
kufanele ukusebentele loko ngekutsi ulifundze 
Libhayibheli! Yenta loko lokwentiwa nguJesu: 

Ekuseni kusemnyama kakhulu Jesu wavuka 
wahamba, waphumela ngaphandle kwelidolobha 
waya ehlane, lapho afike wathandaza khona. 
Makho 1:35

Ngekutitfoba lokukhulu. Bomakhalekhikhini 
nobe mabonakudze akukavumeleki ngobe 
kutakuphatamisa nawufundza! 

Secwayiso!  
Kufundza Libhayibheli 
kungayigucula imphilo yakho! 

Njenge Livi laNkulunkulu, libeka ebaleni imigomo 
yekuphila libuye likukhombe imiphumela leletfwa 
kwetsembeka nekungatsembeki. 

Uma ngenta lokubi ngingahle ngitilimate mine 
ngilimate nalabanye futsi!

Kuliciniso! Kodvwa ngetulu kwaloko, likunika 
siciniseko mayelana nelutsandvo nekutsetselelwa 
nguNkulunkulu lokungete kwaphela nanini. 

Lokuhle ngaloku kutsi, sonkhe 
singulabaphumelelako ngeluhlelo lwemdlalo 
waNkulunkulu! 

Nakanjani!

Khumbula! 

Ungumntfwana waNkulunkulu − Johane 1:12
Nkulunkulu wanikela ngendvodzana yakhe kute 
itokusindzisa! − Johane 3:16
Ningemalunga emtimba waKhrestu − 
1 kubaseKhorinte 12:27
Uphephile ngobe kute lotakwehlukanisa 
nelutsandvo lwaNkulunkulu − 
KubaseRoma 8:35-39
Ungumuntfu lobalulekile ngobe Nkulunkulu 
wakukhetsa − Johane 15:16

Kuhle kakhulu! 

Sibonelo sakho ekulandzeleni luhlelo lwemdlalo 
waNkulunkulu mayelana nemphilo yakho 
nguJesu!

Khumbula loku, sikhiya lesikuyisa ekusindzisweni 
ngu Johane 3:16.

Uyati kutsini? Angisakhoni kulindza kutsi 
ngicale kufundza Libhayibheli lami ngekushesha 
kute ngikwati kulandzela luhlelo lwemdlalo 
waNkulunkulu ngentele imphilo yami!

